
漢元帝時珠厓反發兵擊之連年不定有司議罷珠厓郡

前史稱之夫元帝中主猶能布仁行義如此況　陛下父

母天下何用與此豺豕輩較得失耶原吉曰容臣等四人

更審思以對　上曰但朕素志如此本不係用兵之如何

明日士奇榮奏事畢　上曰昨日所論交趾事朕意有在

矣卿兩人意與朕同第未可以遽言耳○釋義勇衛軍閆

羣兒等死罪

　〈羣兒妻毛素淫李宣以吿羣兒羣兒菙毛欲殺之毛于是誣羣兒與宣等九人強劫校尉陳貴家財御史悉論〉

　〈斬貴被劫之日宣等各有事他適實不爲盜擊登聞鼓訴𡨚　上曰平人豈可枉殺果以事他適當有證騐命〉

　〈都察院辨之至是行勘有實騐　上命釋羣兒毛氏論死諭左都御史劉觀日昔隋煬帝令王士澄治盜但有〉

　〈疑似輒加拷掠同日斬決二千餘人其中六七人者盜發之日先禁他所不勝楚毒亦自誣服有司明知不復〉

　〈執奏今非各人自陳豈不𡨚抑而死是爾等皆士澄也宜戒約諸道凡治獄必察實情此事若已論決朕必不〉

　〈貸矣〉

五月擢户部左侍郎陳山爲户部尙書兼謹身殿大學士

改禮部右侍郎張瑛爲左侍郎兼華葢殿大學士並入內

閣參預機務

　〈陳建曰　宣廟柄用陳山張瑛猶　仁廟柄用楊士奇黃淮皆靑宮舊恩也然山瑛人品不逮故皆不得久居〉

　〈內閣後亦無稱焉〉

以四川按察使陳璉爲南京通政使掌國子監事

　〈璉廣東東莞人以鄉貢爲桂林敎授遷助敎永樂初知璉有治木擢知滁州均徭役時征歛禁奵戢暴民用大〉

--

　〈和　文皇廵幸北京所過先遣廷臣察吏治詢民隱衆言滁績最遂陞揚州知府仍掌滁州事在滁十年嘗再〉

　〈同考會試進廵狩頌平胡頌鐃歌鼓吹擢四川按察使會吏部言璉素有文學乃召改是職後祠于醉翁亭與〉

　〈歐陽修王禹偁爲三賢祠云〉

沈度爲行在翰林學士○禮部奏錦衣衛總旗衛整女母

病篤刲肝煑液飲之而愈宜旌表　上曰爲孝有道孔子

曰身體髮膚受之父母不敢毀傷剖腹割肝此豈是孝若

致殺身其罪尤大況　太祖皇帝已有禁令今若旌表使

愚人傚之豈不大壞風俗女子無知不必加罪所請允○

戊申午朝退　上語侍臣曰天氣向炎正農夫耕耘之時

因誦聶夷中鋤禾曰當午之詩且曰吾每誦此未嘗不念

農夫又曰朕八九歲讀書皇考臨視親舉筆寫是詩以示

且問曰解否對曰稼穡艱難在此也皇考笑而頷之自是

常敎以農事銘于心不敢忘今宮車不復還矣言已淚下

如注

六月命造石室華表享殿之屬楊榮言　太祖開創　太

宗中興固宜設此以表功德此後守成之朝自可免設以

省民力且一費百萬于先帝何益　上從之遂著爲令○

上謂夏原吉曰朕聞近年有司不體人情苟有飢荒必須

申報展轉勘實賑濟失時民多饑死河南新安縣山土瘠

薄民多困乏知縣陶鎔先給後聞能稱任使毋拘文法責

